SENARIO 1 – MARIDAH TAK NAK BERDIRI

BAHAGIAN 1

Encik Kadir seorang guru sedang menyoal pelajar seorang demi seorang. Pelajar bangun mengikut giliran.

Apabila tiba giliran Maridah dia tidak mahu bangun untuk menjawab. Cikgu Kadir berasa hairan dan marah. Kawan-kawan sekelas memandang ke arah Maridah.

Cikgu Kadir menghampiri Maridah dan memaksanya bangun serta-merta. Maridah masih enggan.

Cikgu Kadir terus memegang lengan Maridah dan memaksanya berdiri.

Pelajar menjerit. “Cikgu! Cikgu! Maridah berdarah.”

Sebilangan pelajar mula ketawa. Cikgu Kadir terpegun.

BAHAGIAN 2

Sejak peristiwa yang terjadi di dalam kelas Cikgu Kadir, Maridah tidak hadir ke sekolah.

Setelah dua minggu, Maridah kembali ke sekolah. Tetapi kini tingkah laku Maridah telah berubah. Dia menjadi pendiam dan mengasingkan diri. Dia juga tidak mahu bersemuka dengan Cikgu Kadir lagi.

Maklumat Tambahan
(i) Maridah sedang belajar di Tingkatan Dua Gigih di Sekolah Menengah Kebangsaan Setia Wangsa. Dia selalu bertanya guru atau rakan jika tidak faham apa yang dipelajarinya. Dalam pembabitan kelas, dia tidak terlalu menonjolkan diri tetapi jika diminta untuk melakukan sesuatu, dia akan melakukannya.

(ii) Semasa peperiksaan UPSR, dia mendapat 3A dan 2B.

(iii) Maridah tidak mempunyai rekod disiplin.

(iv) Maridah jarang dilihat bersendirian semasa rehat atau aktiviti luar kelas.

(v) Maridah tidak tergolong dalam kumpulan paling popular di sekolah.

(vi) Ini merupakan menarche bagi dirinya.

Remaja didefinisikan sebagai satu fenomena psikososial yang bermula dengan 

puberti iaitu kematangan biologi untuk membolehkan keupayaan reproduktif pertumbuhan mendadak pra-remaja berlaku sebelum akil baligh. Kebanyakan pertumbuhan di kalangan kanak-kanak perempuan berlaku ketika mereka berusia sembilan hingga dua belas tahun dan antara umur sebelas hingga empat belas tahun bagi kanak-kanak lelaki. 
Stanley Holl ( 1904 ) berpendapat perkembangan seseorang individu ditentukan oleh naluri iaitu tenaga-tenaga biologi dan faktor genetik dan bukannya persekitaran. Beliau mengatakan zaman remaja sebagai zaman “storm and stress”. Haru-biru yang wujud di zaman ini katanya adalah hasil daripada perubahan-perubahan hormon dan fizikal yang dialami oleh remaja yang kemudiannya menghasilkan tekanan-tekanan emosi dan konflik psikologi. Dengan kata-kata lain, “storm and stress” remaja ini bersifat biologikal yang terhasil daripada perubahan-perubahan yang berlaku semasa baligh yang tidak dapat dielakkan. Mencapai akil baligh merupakan satu masa apabila emosi menjadi tidak stabil dan tergugat.  

Dalam senario ini, terdapat dua golongan yang dikatakan sebagai remaja iaitu Maridah dan rakan sebaya. 

MARIDAH

Dalam senario ini, Maridah mengalami menarche iaitu kitaran haid yang pertama bagi dirinya. Hal ini menyebabkan Maridah berasa malu dan tertekan kerana tiada persediaan psikologi bagi dirinya dalam menghadapi tekanan dan perubahan-perubahan mendadak yang berlaku semasa remaja ( growth spurt ). Maridah juga tidak dapat menerima perubahan bentuk badan. Dalam tugas perkembangan remaja yang diutarakan oleh Robert J. Havighurst, beliau menyenaraikan lapan tugas penting dan salah satu daripadanya ialah menerima hakikat bentuk tubuh badan sendiri dan menggunakan badan dengan berkesan. Selain itu, berdasarkan teori perkembangan Erik Erikson iaitu pada peringkat ‘identiti lawan kekeliruan identiti, salah satu ciri perkembangan emosi ialah sensitif kepada perubahan bentuk badan dan imej kendiri. 
Tugas perkembangan remaja ini dapat dihuraikan sebagai di mana remaja menjadi sangat sedar-kendiri ( self concious ) tentang perubahan-perubahan yang berlaku dalam badannya semasa baligh. Remaja begitu prihatin tehadap bentuk badannya, imej dan penampilan. Mereka perlu faham tentang corak pertumbuhan badan dan menerima keadaan fizikal mereka, menjaga kesihatan, gunakan tubuh badan secara berkesan dalam bidang sukan, rekreasi, kerja dan tugas-tugas seharian. 

RAKAN SEBAYA


Rakan sebaya merujuk kepada kanak-kanak atau remaja yang sama umur atau paras kematangan. Salah satu fungsi rakan sebaya ialah memberi maklumat tentang dunia di luar keluarga. Dari rakan sebaya juga, remaja dapat maklumbalas tentang keupayaan mereka. Remaja dapat tahu sama ada mereka lebih baik atau buruk atau lebih kurang sama keupayaan dengan remaja lain. Remaja belajar tentang perkara-perkara ini kerana ia sukar dilakukan di rumah disebabkan oleh adik-beradik yang lebih muda atau lebih tua.


Dalam senario ini, rakan sebaya Maridah bersifat tidak matang dengan mentertawakan Maridah dan tiada sifat saling bantu-membantu sesama sendiri apabila rakan mengalami masalah. Sepatutnya, rakan sebaya Maridah membina satu nilai komitmen dalam persahabatan mereka. Apabila perasaan dalaman dikongsi bersama, satu tahap saling memahami akan wujud dalam kumpulan. Keinginan intimasi antara rakan-rakan juga bertambah. Dengan kebolehan memahami rakan melalui perkongsian pengalaman, satu nilai komitmen akan terbina dalam perhubungan persahabatan. Salah satu aspek komitmen ialah kebolehan menyimpan rahsia rakan yang dikongsi secara peribadi. Kewujudan perasaan saling memahami dan intimasi sosial ini akan membina kepercayaan yang amat diperlukan untuk kejayaan persahabatan remaja. Tanpa kepercayaan ini, remaja tidak mempunyai keyakinan untuk perkongsian perasaan dalaman yang boleh membina satu persefahaman dan perapatan dengan rakan-rakan sebaya. Dengan adanya komitmen, persahabatan akan terus kekal sungguhpun berlaku konflik.


Dalam tugas perkembangan remaja, Robert J. Havighurst mengatakan bahawa remaja dapat membentuk hubungan yang lebih matang dengan rakan sebaya dari kedua-dua jantina iaitu dengan membentuk persahabatan heterososial, remaja lelaki perlu mula bersahabat dengan remaja perempuan dan sebaliknya. Untuk menjadi matang seseorang perlu memperkembang kemahiran sosial yang sesuai untuk bersahabat dengan orang lain dan juga mereka berupaya menyertai kelompok-kelompok sosial.
Konsep kendiri bermaksud tanggapan seseorang tentang diri mereka sendiri termasuk imej kendiri, harga kendiri dan imej badan. Imej kendiri ialah penerangan individu itu tentang dirinya. Harga kendiri ialah penilaian individu itu tentang dirinya manakala imej badan ialah impresi individu itu tentang tubuh badannya ( Vernon dan Stewart & Friedman ).


Menurut Teori Erik Erikson, manusia dibahagikan kepada 8 peringkat : 

(i) kepercayaan lawan ketidakpercayaan  
( 0-18 bulan )

(ii) autonomi lawan ragu-ragu


( 1-3 tahun )

(iii) inisiatif lawan rasa bersalah

( 3-5 tahun )

(iv) industri lawan rendah diri


( 6-12 tahun )

(v) identiti lawan kekeliruan identiti

( 12-18 tahun )

(vi) kerapatan lawan pengasingan

( 18-35 tahun )

(vii) generativiti lawan pemusatan kendiri
( 35-60 tahun )

(viii) kesepaduan lawan putus asa

( 60 tahun ke atas )

Mengikut teori ini, remaja berada di peringkat identiti lawan kekeliruan identiti. Pada peringkat ini, remaja sering kali dihubungkan dengan masa mencari identiti atau diri sebenar dalam hidup seseorang yang selalunya dikaitkan dengan perkembangan kognitif.

Konsep kendiri remaja dibentuk hasil daripada interaksi remaja dengan orang lain iaitu keluarga, rakan sebaya dan masyarakat dan penyesuaian diri remaja dengan alam sekitar. Penyesuaian yang berjaya akan menghasilkan konsep kendiri positif sementara kegagalan akan membawa kepada konsep kendiri negatif.

Individu yang mempunyai konsep kendiri yang positif selalunya dapat menghadapi masalah dan cabaran dengan tabah. Dia juga bersifat optimistik, bersikap lebih terbuka serta sedia menerima pendapat dan kritikan orang lain. Dia bersifat lebih relaks dan mudah berinteraksi dengan orang lain serta senang dihampiri. Keadaan emosinya juga lebih tenang dan stabil.

Remaja yang mempunyai konsep kendiri positif lazimnya gemar membuat kerja yang senang yang boleh menjamin kejayaan, mempunyai sahsiah tidak seimbang dan mempunyai kompleks rendah diri serta mempunyai perasaan curiga, prasangka dan tidak percaya orang lain serta diri sendiri.

Pembentukan konsep kendiri adalah berdasarkan perspektif diri dan orang lain terhadapnya. Maka, faktor-faktor yang mempengaruhi pembentukan konsep kendiri adalah berkait rapat dengan sistem psikofizikal, alam sekitar dan interaksi sosial seseorang individu. Di antara faktor-faktor yang boleh mempengaruhi pembentukan konsep-konsep kendiri ialah:

(i) pengaruh baka ke atas ciri fizikal dan kecergasan

(ii) bentuk tubuh badan mempengaruhi sahsiah

(iii) keadaan fizikal mempengaruhi perubahan tingkah laku

(iv) emosi mempengaruhi perasaan

(v) pengaruh keluarga membentuk sikap dan kepercayaan

(vi) kebudayaan mempengaruhi perspeksi diri dan perspeksi orang lain terhadapnya

(vii)  pengaruh sekolah yang mengubah tingkah laku sesuai dengan aspirasi kumpulan sebaya atau gurunya

(viii) status sosial keluarga mempengaruhi pembentukan sahsiah seseorang

Konsep kendiri mempengaruhi tingkah laku manusia ke arah penyesuaian sendiri

iaitu:
(i) penerimaan atau penolakan diri

(ii) penghargaan kendiri

Berdasarkan senario yang diberi, konsep kendiri boleh diperjelas kepada tiga 

pihak iaitu rakan sebaya, Maridah dan Cikgu Kadir.

CIKGU KADIR


Cikgu Kadir mempunyai konsep kendiri yang negatif dan bersikap autokratik kerana tidak memberi peluang kepada Maridah untuk menjelaskan keadaannya yang sebenar mengapa dia tidak mahu bangun. Ini dapat dilihat berdasarkan petikan ‘Cikgu Kadir terus memegang lengan Maridah dan memaksanya berdiri’.


Sebagai seorang guru, Cikgu Kadir tidak mempunyai cara berkomunikasi yang efektif kerana beliau tidak dapat mengenal pasti masalah yang dihadapi oleh Maridah. Cikgu Kadir juga tidak menunjukkan teladan yang baik di hadapan pelajar-pelajarnya berdasarkan petikan ‘Cikgu Kadir terus memegang lengan Maridah’.


Menurut Teori Perkembangan Sigmund Freud, personaliti terdiri daripada id, ego dan superego. Id merupakan sistem penyimpanan segala keinginan manusia. Ia tidak bertindak untuk mrngawal segala keinginan walaupun melampau. Ego merupakan bahagian personaliti yang logis serta tersusun. Ia bertindak mengawal keinginan id agar keinginan itu tidak melanggar nilai-nilai norma masyarakat. Superego merupakan bahagian personaliti yang bermoral. Bahagian ini berkembang secara beransur-ansur ketika kanak-kanak memperoleh nilai-nilai moral daripada ibubapa atau gurunya. Bagi kes Cikgu Kadir, idnya mengatasi ego kerana dia memarahi Maridah atas tindakannya yang tidak mahu berdiri.

MARIDAH

Sebelum senario berlaku, Maridah mempunyai konsep kendiri yang positif. Dia seorang pelajar yang cemerlang kerana memperolehi 3A dan 2B dalam peperiksaan UPSR. Dia juga merupakan seorang yang suka bertanya kepada guru atau rakan sebaya jika tidak faham apa yang dipelajarinya. Dia merupakan seorang yang tidak terlalu menonjolkan diri tetapi jika diminta melakukan sesuatu, dia akan melakukannya. Maridah tidak mempunyai sebarang rekod disiplin dan jarang dilihat bersendirian semasa rehat atau aktiviti luar kelas.

RAKAN SEBAYA

Dalam senario “Maridah tak nak berdiri”, rakan sebaya mnunjukkan konsep kemdiri negatif iaitu mereka tidak menghormati perasaan Maridah yang pada ketika itu sedang mengalami menarche Mereka juga tidak membantu Maridah walaupun ada sebahagian mereka telah mengalami menarche. Ini dapat dibuktikan melalui petikan ‘Sebilangan pelajar mula ketawa’. Ada sebahagian mereka tidak memahami keadaan Maridah kerana mereka belum mengalami akil baligh. Ini berdasarkan petikan ‘Pelajar menjerit,“Cikgu! Cikgu! Maridah bardarah” ‘.

Interaksi ialah saling bertindak antara satu sama lain. Dalam sesuatu proses pengajaran dan pembelajaran yang berlaku, guru perlu mewujudkan sistem komunikasi yang menggalakkan pelajar berinteraksi sama ada bersama-sama guru atau sesama rakan sebaya. 


Kebiasaannya, di dalam kelas akan ada sesetengah pelajar yang aktif menyertai aktiviti pembelajaran berbanding dengan rakan-rakan yang lain. Kemungkinan pelajar tersebut meminati subjek yang diajar atau menyenangi cara guru mengajar menjadikan mereka aktif bertanyakan pelbagai soalan.


Di dalam bilik darjah, interaksi boleh berlaku sama ada dalam bentuk lisan atau bukan lisan. Interaksi juga berlaku bukan sahaja antara guru dengan pelajar malah pelajar dengan pelajar itu sendiri. Interaksi aktif sesama pelajar amat digalakkan supaya pelajar mengalami sendiri proses pembelajaran di samping dapat melatih mereka berdikari.

Pengurusan bilik darjah yang berkesan akan mewujudkan suasana yang kondusif bagi aktiviti pengajaran dan pembelajaran. Yang dimaksudkan dengan suasana yang kondusif ialah rutin bilik darjah berjalan dengan lancar (bilik darjah bersih dan ceria, susun atur perabot tersusun dan kemas), disiplin kelas terkawal, penggunaan bahan atau sumber pengajaran dengan baik dan aktiviti pengajaran dan pembelajaran dengan lancar dan terkawal. 

Flanders N.(1963) membahagikan perlakuan guru dan pelajar kepada 10 jenis yang dikelompokkan kepada tiga kategori setelah menjalankan kajian berkaitan dengan interaksi guru dan pelajar di bilik darjah. Kategori-kategori tersebut ialah penagruh secara tidak langsung, percakapan guru(secara langsung) dan percakapan pelajar. Manakala 10 jenis perlakuan guru dan pelajar yang dikaji oleh Flanders ialah seperti berikut:
· Guru menerima perasaan pelajar

· Guru memuji atau memberi galakan 

· Guru menerima dan menggunakan idea pelajar

· Guru menyoal

· Guru berkulaih/bersyarah

· Guru memberi arahan

· Guru mengkritik atau menggunakan kuasa

· Pelajar menjawab pertanyaan guru

· Pelajar bercakap tanpa inisiatif guru

· Kesenyapan / kekeliruan

Berdasarkan kajian yang dijalankan, Flanders telah merumuskan bahawa dua pertiga interaksiyang berlaku dalam bilik darjah adalah berbentuk percakapan atau perbualan, dua pertiga daripada percakpan adalah percakapan guru dan dua pertiga daripada percakapan guru adalah ketika bersyarah.

Oleh itu, dapat dirumuskan bahawa terdapat pelbagai jenis interaksi di dalam bilik darjah. Antaranya ialah interaksi guru-pelajar(sehala), interaksi dua hala, interaksi kumpulan dan interaksi antara kumpulan.

(i) Interaksi Sehala

· Corak interaksi dalam situasi ini ialah guru bercakap manakala pelajar hanya mendengar. Justeru itu, pelajar terpaksa menerima apa sahaja ilmupengetahuan yang diberikan oleh guru. Perhubungan pelajar dengan guru juga terbatas kepada pendengaran, pengamatan dan asimilasi sahaja. Pelajar tidak berpeluang untuk berinteraksi sama ada dengan guru mahupun rakan-rakan kerana guru mengamalkan kaedah autotarian.

(ii) Interaksi Dua Hala

· Dalam situasi ini, interaksi sebegini tidak tertumpu kepada guru sahaja. Sebaliknya guru cuba menggalakkan komunikasi dua hala dengan menggalakkan penglibatan pelajar dalam pengajarannya. Misalnya, guru bertanya soalan kepada pelajar dan pelajar menjawab atau pelajar bertanyakan soalan kepada guru.
(iii) Interaksi Kumpulan

· Selain dua jenis interaksi di atas, seseorang guru boleh menggalakkan penyertaan aktif pelajar dalam aktiviti pembelajaran dengan mengadakan gerak kerja kumpulan supaya pelajar dapat berinteraksi sesama mereka sewaktu perbincangan dijalankan.

· Dalam keadaan ini, guru hanya bertindak sebagai fasilitator. Guru menyelia kerja  pelajar dan juga gerak kerja kumpulan di dalam bilik darjah semasa pengajaran berlaku. Penyeliaan yang dibuat oleh guru termasuklah yang melibatkan tugas-tugas memberi tunjuk ajar dengan mendekati pelajar, memberi dorongan dan nasihat serta mendapatkan maklum balas sesuatu perkara yang perlukan penjelasan daripada pelajar. 
(iv) Interaksi Antara Kumpulan

· Selapas mengadakan sesi perbincangan, bolehlah diadakan sesi pembentangan hasil perbincangan dan pelajar dari kumpulan lain juga diberi peluang untuk bertanya dan memberi sumbangan idea ke arah memantapkan lagi topik berkenaan. Interaksi sebegini dinamakan sebagai interaksi antara kumpulan. Aktiviti seperti ini akan mewujudkan suasana saling bantu-membantu kerana sikap bersedia untuk berunding antara satu sama lain dapat dibentuk. Di sini, peranan guru amat penting untuk merealisasikan interaksi antara kumpulan keran guru perlu mengendali dengan baik dan sistematik.
CIKGU KADIR

Dalam senario ini, Cikgu Kadir mengamalkan interaksi jenis yang kedua iaitu ‘interaksi dua hala’. Cikgu Kadir menyoal seorang demi seorang pelajarnya dan setiap pelajarnya perlu memberikan jawapan. Kaedah dan pendekatan ini adalah kurang berkesan kerana pelajar akan mudah berasa bosan dan hilang tumpuan terhadap apa yang dipelajari ekoran guru hanya menggunakan keadah dan pendekatan yang sama berulang kali. Pelajar-pelajar juga akan berada dalam keadaan yang tidak selesa, takut dan rimas kerana bimbang tidak dapat menjawab soalan yang dikemukan oleh guru. Keadaan ini secara tidak langsung boleh mendorong pelajar menimbulkan masalah disiplin di dalam kelas seperti membuat bising atau mengganggu rakan-rakan lain.

Begitu juga dengan tindakan Cikgu Kadir memaksa Maridah bangun untuk menjawab soalan. Dia menganggap Maridah tidak menghormatinya sebagai seorang guru dan memperlakukan Maridah seperti budak kecil(memaksa Maridah bangun). Guru seperti ini menunjukkan hubungannya dengan pelajar tidak mesra disebabkan guru tersebut bersikap autokratik. Guru yang bersikap autokratik tidak bersedia untuk mendengar pandangan atau pendapat pelajar kerana menganggap dirinya sumber pengetahuan dan apa jua yang disampaikan olehnya adalah tepat dan benar belaka. Dia juga beranggapan segala arahan yang diberikan olehnya mesti diikut tanpa bantahan. 

MARIDAH


Daripada maklumat tambahan yang diberi, Maridah adalah seorang yang selalu bertanya jika tidak faham apa yang dipelajarinya. Jika diminta untuk melakukan sesuatu, dia akan melakukannya. Ini menunjukkan dia merupakan seorang pelajar yang aktif di dalam kelas. Tetapi dalam senario tersebut, Maridah tidak mahu bangun sehingga dia dipaksa bangun oleh Cikgu Kadir. Keadaan ini membuatkan Maridah berasa kurang senang dan tidak selesa serta malu apabila Cikgu Kadir memegang lengannya untuk memaksanya bangun. Pada dasarnya, dia bukan tidak mahu mengikut arahan yang diberikan oleh Cikgu Kadir tetapi dia mempunyai alasan yang tersendiri mengapa dia tidak mahu bangun iaitu dia sedang mengalami menarche.  

RAKAN SEBAYA


Rakan sebaya Maridah mempunyai interaksi yang baik dengan Cikgu Kadir kerana mereka semua bangun dan menjawab soalan yang diberikan oleh Cikgu Kadir. Tetapi mereka mempunyai interaksi yang kurang baik dengan Maridah kerana mereka terus mentertawakan Maridah appabila ada pelajar yang menjerit memberitahu Cikgu Kadir bahawa Maridah berdarah. Mereka sepatutnya bertanya kepada Maridah apa yang berlaku dan tidak mentertawakannya kerana perbuatan seperti itu boleh menjatuhkan air muka Maridah.
MARIDAH


Maridah bersikap pendiam dan mengasingkan diri akibat peristiwa tersebut. Iini menunjukkan bahawa sikap Maridah telah berubah daripada seorang yang aktif dan periang kepada seorang yang pendiam dan mengasingkan diri. Remaja pada peringkat Maridah mempunyai ketidaktepatan peranan yang dipegang dan menyebabkan remaja mempunyai konflik iaitu keadaan di mana pendirian yang selalu berubah-ubah dan menjadi sensitif. Menurut Teori Perkembangan Emosi-fizikal Erikson, ciri-ciri perkembangan emosi Maridah adalah sensitif kepada perubahan badan dan imej kendiri serta telah membentuk konsep kendiri negatif. Maridah merasakan Cikgu Kadir memperlakukannya seperti budak kecil dengan memegang lengannya dan memaksanya berdiri untuk menjawab soalan. Pada peringkat remaja, remaja tidak suka diperlakukan begitu dan ini menambahkan lagi wujudnya konsep kendiri negatif pada diri Maridah.

 Maridah sepatutnya haruslah menerima perubahan dirinya yang sedang mengalami perkembangan dan pertumbuhan di peringkat remaja iaitu telah mengalami menarche. Dia mestilah menyedari bahawa setiap remaja seperti rakan-rakan sebayanya akan turut sama mengalami keadaan seperti dirinya, cuma bezanya adalah sama ada cepat atau lewat. Maridah juga haruslah bersedia dan melengkapkan dirinya untuk menjadi remaja yang matang dan sempurna dari segi penampilan, akhlak, tingkah laku dan sebagainya.
RAKAN SEBAYA

Rakan sebaya Maridah didapati tidak dapat menjalinkan hubungan dengan lebih matang. Sepatutnya rakan sebaya bertindak sebagai tempat untuk berkongsi masalah dan seterusnya mengurangkan bebanan yang dihadapi oleh Maridah. Rakan sebaya perlu memahami tugas-tugas perkembangan remaja kerana menurut Robert J. Havigurst, salah satu tugas perkembangan remaja ialah boleh menerima dan mengunakan tubuh badan dengan berkesan.

Selain itu, rakan sebaya perlu ada sikap saling memahami perasaan antara satu sama lain dengan menjadikan diri mereka sebagai tempat untuk meluahkan perasaan dan cuba membantu untuk menyelesaikan masalah tersebut. 

CIKGU KADIR
Sejak Maridah tidak hadir ke sekolah selama dua minggu, hubungan Cikgu Kadir dengan Maridah tidak lagi semesra seperti sebelum kajadian. Maridah cuba melarikan diri dari berjumpa Cikgu Kadir. Sepatutnya, Cikgu Kadir perlu lebih memahami keadaan fisiologi dan biologi remaja terutamanya remaja perempuan yang lebih awal baligh. Pada peringkat ini, remaja mempunyai perasaan yang sensitif dan mudah terusik perasaannya apatah lagi tanpa Cikgu Kadir sedari dia telah memalukan Maridah di hadapan rakan-rakan sekelas yang lain. Untuk mengatasi masalah ini, Cikgu Kadir perlu peka terhadap pelajar-pelajarnya dan mewujudkan hubungan yang mesra dengan mereka. Cikgu Kadir juga perlu meningkatkan kemahiran interpersonal agar dia dapat menjadi seorang guru yang lebih baik dan mesra dengan pelajar. Selain itu, Cikgu Kadir boleh menggunakan khidmat orang tengah misalnya seorang guru perempuan bagi menyelesaikan masalah yang dihadapinya dengan Maridah. Ini kerana Maridah memerlukan seseorang untuk dia meluahkan perasaan.

Cikgu Kadir juga haruslah memupuk konsep kendiri positif dalam diri pelajar. 
Antara cara-cara yang dapat membantu remaja membentuk konsep kendiri positif termasuklah: 

(i) Mengelolakan aktiviti-aktiviti yang sesuai dengan minat dan kebolehan pelajar. Aktiviti-aktiviti tersebut akan menjamin kejayaan bagi pelajar berkenaan dan seterusnya akan membantu meningkatkan konsep kendirinya.

(ii) Mengadakan latihan tegas diri supaya dapat membantu pelajar meningkatkan harga diri dan seterusnya konsep kendiri.

(iii) Menekankan penerapan nilai-nilai murni dalam setiap mata pelajaran yang diajar. Penekanan nilai-nilai murni akan dapat membantu pelajar menghormati satu sama lain dan dengan itu harga diri dan konsep kendiri yang sihat di kalangan pelajar dapat dibentuk.
(iv) Mengelolakan kem motivasi untuk membentu pelajar yang lemah serta kurang bersemangat dalam pelajaran mereka. Melalui motovasi yang diberikan, pencapaian akademik mereka akan bertambah baik dan ini akan meningkatkan lagikonsep kendiri mereka.

(v) Menggalakkan pelajar dengan memberi ganjaran dan pujian. Ganjaran dan pujian yang diberikan oleh guru akan dengan secara tidak langsung meningikan konsep kendiri pelajar.
(vi) Membantu pelajar membentuk kepercayaan diri serta menghormati diri sendiri. Proses ini akan menolong membentuk harga diri yang positif.

(vii) Memastikan pelajar mendapat makanan yang mencukupi dan seimbang. Guru juga perlu memastikan pelajar memperolehi rehat yang mencukupi. Hanya pelajar yang sihat boleh menyertai segala jenis aktiviti sosial yang sihat.

(viii) Membantu pelajar membina sikap bertanya. Keberanian untuk mengemukakan soalan akan menambahkan lagi ilmu pengetahuan yang baru. Semakin berilmu seorang pelajar, semakin yakin dirinya.

(ix) Membantu pelajar memperoleh kemahiran bersosialisasi dan berkomunikasi. Kemahiran-kemahiran ini akan memudahkan pelajar berinteraksi dengan pelajar dari pelbagai aras serta dengan guru-gurunya.

(x) Membantu pelajar untuk melengkapkan diri dengan pelbagai kemahiran seperti kemahiran membuat keputusan, menguruskan masa, belajar dengan berkesan serta menguruskan tekanan. Kemahiran-kemahiran ini akan membentu pelajar mengendalikan segala kesulitan yang akan merendahkan harga dirinya.

(xi) Membantu menubuhkan kumpulan pembimbing rakan sebaya agar menolong pelajar yang lemah serta yang bermasalah. Pelajar yang menolong akan memperolehi konsep kendiri yang positif manakala pelajar yang dibimbing akan mula membentuk emosi yang stabil.
MARIDAH


Selepas kejadian di dalam kelas Cikgu Kadir, Maridah tidak hadir ke sekolah selama dua minggu. Dia juga telah berubah menjadi pendiam dan suka mengasingkan diri. Selain itu, Maridah juga cuba mengelakkan diri dari bertemu dengan Cikgu Kadir sedangkan sebelum ini dia merupakan seorang yang rajin berjumpa cikgu jika mempunyai masalah dalam pelajaran. Keadaan ini menunjukkan konsep kendiri Maridah yang dulunya positif kini telah berubah menjadi negatif. Kebanyakan faktor yang menyebabkan konsep kendiri negatif adalah berpusat kepada masyarakat sekeliling dan persekitaran. Antara faktor-faktor yang menyebabkan konsep kendiri negatif ialah:

(i) Pengalaman pahit yang berkaitan dengan kegagalan individu.

(ii) Kritikan secara negatif oleh ibu bapa atau guru terhadap seseorang pelajar.

(iii) Kekurangan kasih sayang dan perhatian yang diberikan oleh ibu bapa, guru atau orang dewasa yang lain.

(iv) Kekurangan penerimaan atau pengiktirafan yang diberikan oleh rakan sebaya terutamanya kepada individu yang cacat anggota.

(v) Jarang mendapat pujian kerana rendah dalam pencapaian akademik.

(vi) Gagal mendapat penghormatan kerana kurang baik pencapaian dalam sukan dan permainan.

(vii) Harga diri yang rendah. Kedudukan sosioekonomi keluarga yang rendah berbanding dengan keluarga lain. Oleh itu, dia enggan menyertai kegiatan sosial yang boleh membawa pengakuan dan penerimaan.
(viii) Ancaman dan tekanan yang dikenakan oleh ibu bapa atau guru boleh menjejaskan pembentukan konsep kendiri yang positif.

(ix) Kegagalan mencapai satu-satu tugas perkembangan. Jikalau seseorang pelajar tidak dapat menyelesaikan masalah yang boleh dilakukan oleh semua rakan sebayanya, maka dia akan berasa rendah diri.

(x) Suasana keluarga yang kurang harmonis. Pergaduhan di antara ibu bapa menjadikan suasana tegang dan dingin. Kanak-kanak akan terasa keselamatan mereka terancam.

(xi) Pengaruh sebaran am seperti tayangan cerita luar yang banyak berunsur negatif akan mempengaruhi konsep kendiri seseorang.

Dalam senario ini, Maridah mengalami pengalaman pahit iaitu dimalukan di hadapan rakan-rakan sekelas oleh Cikgu Kadir dan menjadikannya seorang yang mempunyai konsep kendiri negatif. Selain itu, dia juga tidak dapat menerima perubahan dirinya yang sedang mengalami perkembangan fizikal remaja yang mendadak(growth spurt). Dia tidak dapat menerima hakikat bahawa dia telah mengalami menarche iaitu kitaran haid yang pertama bagi remja perempuan. 

Maridah haruslah mengenal pasti konflik yang berlaku pada dirinya dan perubahan tingkah lakunya yang negatif itu mesti dihadapi dan diperbaiki semula. Dengan ini dia perlu membina semula konsep kendirinya yang sebelum ini positif dengan mengamalkan kembali tingkah lakunya sebelum mengalami menarche.

Sekiranya dia tidak mampu untuk membina semula konsep kendirinya yang positif dan mengembalikan semangatnya dengan sendiri, dia perlulah menggunakan orang tengah atau perantara untuk membantunya. Antara perantara yang boleh membantu ialah guru perempuan yang rapat dengannya, rakan baik dan juga kaunselor remaja.

RAKAN SEBAYA


Rakan sebaya yang merupakan remaja dalam senario ini perlu diubah konsep kendiri mereka. Rakan sebaya haruslah dipupuk dengan ciri-ciri konsep kendiri positif supaya boleh menjadi orang tengah dalam membantu Maridah membina semula konsep kendiri yang positif.

Rakan sebaya mestilah mempunyai sifat menghargai diri sendiri dan tahu menghargai orang lain. Ia akan membentuk sikap menghargai kemampuan, kebolehan dan kewibaan dirinya. Pada masa yang sama, ia juga tahu menghargai orang lain dengan cara memberi perhatian, penghargaan dan dorongan yang jujur dan ikhlas. Selain itu, rakan sebaya yang memiliki konsep kendiri positif akan sentiasa ingin membantu rakannya yang menghadapi masalah. Mereka berasa diri mereka bertanggungjawab untuk membantu menyelesaikan masalah yang dihadapi oleh rakan sebaya yang lain. 
Hanya melalui interaksi dengan rakan sebaya boleh menyedarkan Maridah bahawa bukan dia seorang sahaja yang menghadapi masalah tersebut iaitu tidak dapat menerima perubahan yang berlaku pada dirinya. Rakan sebaya hendaklah memahami dan memberi sokongan kepada Maridah yang berada dalam dilema. Biasanya dengan kehadiran rakan sebaya yang mendengar masalah yang diluahkan, seseorang itu dapat meringankan bebannya. Dalam hal ini Maridah hanya memerlukan seseorang untuk memahami perasaan dan situasinya serta memperoleh simpati rakannya itu.

CIKGU KADIR

Seperti yang telah dibincangkan dalam Bahagian 1, kaedah pengajaran Cikgu Kadir dianggap kurang berkesan. Oleh itu, untuk mengelakkan suasana kelas bertukar menjadi suram dan tidak bermaya, Cikgu Kadir hendaklah menarik perhatian pelajar apabila memulakan pengajaran dengan mengemukakan sesuatu yang baru, berlainan dan luar biasa seperti membuat demonstrasi, membangkitkan isu-isu semasa atau menunjukkan sesuatu benda yang berkaitan dengan topik yang diajar. Paling penting ialah Cikgu Kadir perlu mengekalkan minat dan perhatian pelajar dengan pelbagai cara. Dia juga boleh memberi peluang pelajar-pelajarnya bertanya atau memberi pandangan. 


Dengan mewujudkan interaksi aktif(interaksi dalam kumpulan), dapat memupuk nilai-nilai positif seperti bekerjasama, toleransi(bertolak-ansur dengan kerenah rakan sebaya) dan sebagainya. Secara tidak langsung, ia dapat mengelakkan kejadian yang berlaku dalam senario di mana rakan-rakan sekelas mentertawakan Maridah. Ini disebabkan rasa hormat-menghormati tidak wujud dalam setiap individu. Di samping itu, pelajar yang agak kaku, malu dan takut untuk bersuara dapat berinteraksi dengan aktif kerana pengawasan guru yang minimum. Pelajar merasakan mereka bebas menyumbangkan idea dan pendapat tanpa didesak atau dipaksa oleh guru.


Selain itu, Cikgu Kadir perlu tegas dalam memberi tugasan dan arahan supaya pelajar dapat akur dengan kehendak dan arahan beliau. Tegas di sini tidak membawa maksud autokratik sebaliknya domokratik. Begitu juga dengan kawalan kelas. Kawalan kelas semasa proses pengajaran dan pembelajaran adalah penting. Cikgu Kadir tidak sepatutnya membiarkan pelajar membuat bising serta mempersendakan rakan sekelas mereka(Maridah). Sebaliknya beliau seharusnya menegur perbuatan kurang sopan tersebut agar tidak berulang.

MARIDAH


Maridah sepatutnya lebih bersikap terbuka dan menerima keadaan dirinya. Walaupun mengalami tekanan, dia perlulah berinteraksi dengan orang lain untuk meminta bantuan bagi menyelesaikan masalah yang dihadapinya. Dia tidak perlu mengasingkan diri hanya kerana dirinya telah mengalami menarche dan peristiwa dia dimalukan di hadapan rakan-rakan sekelas. Sebaliknya, dia perlu lebih bertolak-ansur dengan karenah rakan-rakannya kerana seperti yang diketahui, pada peringkat ini, mereka memang suka bergurau. Maridah juga perlu mengawal perasaannya sendiri supaya dia boleh menghadapi cabaran yang lebih mencabar pada masa akan datang. Maridah juga tidak perlu mengelakkan diri dari Cikgu Kadir dan bersedia untuk memaafkannya.  
RAKAN SEBAYA


Rakan-rakan sebaya perlulah bersedia untuk menerima atau memberi pandangan jika diminta. Mereka perlu lebih mengambil berat tentang rakan-rakan sebaya yang lain agar perkara yang sama tidak berulang kembali.selain itu, mereka juga perlu ada sifat saling memahami antara satu sama lain supaya mereka lebih mengenali rakan sebaya dan dapat membantu rakan yang mempunyai masalah. Mereka perlu lebih banyak berinteraksi dengan Maridah supaya Maridah tidak berasa keseorangan dan menganggap dia gagal untuk menyelesaikan masalahnya.

